Коми Республикаса Оланподув Ёрд
Коми Республикаса Оланподув Ёрдлӧн шуӧм

Коми Республикаса прокурорлысь могъяс олӧмӧ пӧртысьлӧн корӧм серти “Коми Республика мутасын челядя семьяяслы социальнӧй отсӧг сетан содтӧд мераяс йылысь” Коми Республикаса 2011 во косму тӧлысь 29 лунся 45-РЗ №-а Оланпаслӧн 2 статьяса медводдза юкӧнлысь оланподувлы лӧсялӧмсӧ

видлалӧм йылысь 

Сыктывкар                                                                         2013 во моз тӧлысь 23 лун

Коми Республикаса Оланподув Ёрд, кӧні нуӧдысьнас вӧлі В. В. Кретов, ёрдысьяснас М. Г. Агранович, Д. Н. Басманов,

кӧні участвуйтісны Коми Республикаса Прокуратуралӧн гражданскӧй да арбитражнӧй процессын прокуроръяслӧн участвуйтӧмсӧ могмӧдан юкӧнса прокурор А. В. Юдин, Коми Республикаса Каналан Сӧвет петкӧдлысь А. В. Туркова - Коми Республикаса Каналан Сӧветлӧн Инӧда веськӧдланінса социальнӧй оланпастэчас юкӧнса начальник, Коми Республикаса Юралысьӧс петкӧдлысьяс А. Н. Лукина - Коми Республикаса Юралысьлӧн да Коми Республикаса Веськӧдлан котырлӧн Канму-инӧда веськӧдланінса социальнӧй оланпастэчас юкӧнса начальник, С. В. Деречина - Коми Республикаса йӧзлы отсӧг сетан агентстволӧн анализ кузя да олысьяслы социальнӧй отсӧг сетан юкӧнын оланпастэчас сӧвмӧдӧм кузя юкӧнса нуӧдысь специалист-эксперт.

Коми Республикаса Оланподувлӧн 96 статьяӧ, «Коми Республикаса Оланподув Ёрд йылысь» Коми Республикаса Оланпаслӧн 3 статьяса медводдза юкӧнлӧн 1 пунктӧ, 32, 78, 79 да 80 статьяясӧ кутчысьӧмӧн, 

видлаліс ёрдлӧн восьса заседаниеын “Коми Республика мутасын челядя семьяяслы социальнӧй отсӧг сетан содтӧд мераяс йылысь” Коми Республикаса 2011 во косму тӧлысь 29 лунся 45-РЗ №-а Оланпаслӧн 2 статьяса медводдза юкӧнлысь оланподувлы лӧсялӧмсӧ.

Тайӧ делӧ видлалӧм вылӧ помканас лоис Коми Республикаса прокурорлысь могъяс олӧмӧ пӧртысьлӧн корӧм видлавны оланподувлы лӧсялӧм серти Коми Республикаса вензяна оланпаслысь положениеяссӧ Коми Республикаса Оланподувлӧн 4, 10, 11, 17 статьяясӧн (2 юкӧн), 39 статьяӧн (1 юкӧн) да 40 статьяӧн (1 юкӧн) урчитӧм оланподув серти корӧмъяс торкысь туйын.

Видлалӧм вылӧ подувнас лоис эрдӧдӧм гӧгӧрвотӧмлун сыын, лӧсялӧны-ӧ Коми Республикаса Оланподувлы вензяна Коми Республикаса Оланпаслӧн нормативнӧй положениеяс.

Ёрдысь-докладчик Д. Н. Басмановлысь юӧртӧмсӧ, сёрнитчысьяслысь юӧрсӧ, сетӧм документъяс да мукӧд материал видлалӧм бӧрын Коми Республикаса Оланподув Ёрд 

пасйис:

1. “Коми Республика мутасын челядя семьяяслы социальнӧй отсӧг сетан содтӧд мераяс йылысь” Коми Республикаса 2011 во косму тӧлысь 29 лунся 45-РЗ №-а Оланпасӧн урчитӧма челядя семьяяслы содтӧд социальнӧй отсӧг мераяс, мыйяс серти сетсьӧ позянлун бурмӧдны олан условиеяс, велӧдчыны да мынтысьӧмӧн босьтны медицина услугаяс.

Та дырйи тайӧ Оланпаслӧн 2 статьяса медводдза юкӧн сетӧ содтӧд социальнӧй отсӧг мераяс вылӧ инӧдсӧ уна челядя мамъяслы кага чужтӧм дырйи (коймӧдӧс, нёльӧдӧс либӧ водзӧ), кор эм нин кык кага, кодъясӧс чужтӧма (босьтӧма пи (ныв) пыдди) 2010 вося ӧшым тӧлысь 31 лунӧдз.

Индӧм положениеяслӧн оланподувлы лӧсялӧмкӧд вензьӧ Коми Республикаса прокурорлысь могъяс олӧмӧ пӧртысь, сы вылӧ индӧмӧн, мый граждана инӧдъяслӧн ӧткодьлун серти оланподув принципсӧ торкӧмӧн Оланпас оз урчит содтӧд социальнӧй отсӧг мераяс вылӧ инӧд сетӧмсӧ сэтшӧм мамъяслы, кодъяс чужтісны коймӧд, нёльӧд либӧ водзӧ кагаӧс, кор налӧн эм нин кык кага, кодъяс чужисны 2010 вося ӧшым тӧлысь 31 лун бӧрын, либӧ кор налӧн эм нин кык кага, кодъяс пиысь ӧтиыс чужис 2010 вося ӧшым тӧлысь 31 лунӧдз, а мӧдыс тайӧ кадпас бӧрын. 

Коми Республикаса Оланподув Ёрд «Коми Республикаса Оланподув Ёрд йылысь» Коми Республикаса Оланпаслӧн 68 да 80 статьяяс серти вынсьӧдӧ шуӧмъяс да кывкӧртӧдъяс сӧмын шыӧдчӧмын пасйӧм видлалантор серти да сійӧ актлӧн юкӧн серти, мыйлысь шыӧдчӧмын оз гӧгӧрвоны оланподувлы лӧсялӧмсӧ. Таысь петӧ, мый Коми Республикаса Оланподув Ёрдлӧн тайӧ делӧ кузя видлаланторйӧн лоӧ “Коми Республика мутасын челядя семьяяслы социальнӧй отсӧг сетан содтӧд мераяс йылысь” Коми Республикаса 2011 во косму тӧлысь 29 лунся 45-РЗ №-а Оланпаслӧн 2 статьяса медводдза юкӧнлӧн положениеяс сы серти, кыдзи наын урчитӧма, мый содтӧд социальнӧй отсӧг мераяс вылӧ инӧд босьтӧм дырйи воддза челядь лыдысь босьтчӧны учётӧ сӧмын найӧ, кодъясӧс чужтӧма (босьтӧма пи (ныв) пыдди) 2010 вося ӧшым тӧлысся 31 лунӧдз.

2. Прокурорлысь могъяс олӧмӧ пӧртысьлӧн видзӧдлас серти вензяна положениеяс йитчӧны йӧзлы отсӧг сетан юкӧнкӧд. Кага инӧдъяс йылысь конвенциялӧн (вынсьӧдӧма СССР ВС 1990 вося лӧддза-номъя тӧлысь 13 лунся 1559-1 №-а шуӧмӧн) 27 статья юӧртӧ, мый участвуйтысь канмуяс могмӧдӧны быд кагалысь сэтшӧм олан тшупӧд вылӧ инӧд, кутшӧм колӧ вир-яйсӧ, вежӧрсӧ сӧвмӧдӧм вылӧ, лов могмӧдӧм вылӧ, бура мывкыдсьӧдӧм вылӧ да йӧз котырын овны велалӧм вылӧ. Участвуйтысь канмуяс татшӧм инӧдсӧ олӧмӧ пӧртӧм могысь национальнӧй условиеяс серти да асланыс позянлунъяс серти примитӧны бать-мамлы да челядьӧс быдтысь мукӧд йӧзлы отсӧг сетӧм кузя колана мераяс да, коланлун дырйи, сетӧны материальнӧй отсӧг да кутчысьӧны уджтасъясӧ, торйӧн кӧ сёян-юанӧн, паськӧмӧн да оланінӧн могмӧдӧм серти.

Россия Федерацияса Оланподув нимӧдӧ Россия Федерацияӧс инӧда да социальнӧй канмуӧн, кодлысь политикасӧ веськӧдӧма мортлысь бур олӧм да ас вӧляысь сӧвман условиеяс лӧсьӧдӧм вылӧ да эскӧдӧ, мый Россия Федерацияын сетсьӧ отсӧг семьялы, мамлунлы, батьлунлы да челядьдырлы (7 статья), быдӧн могмӧдсьӧ отсӧгӧн арлыд серти, висьмӧм дырйи, вермытӧмлун дырйи, вердысь-быдтысьӧс воштӧм дырйи, челядьӧс быдтӧм могысь да оланпасӧн урчитӧм мукӧд случайын (39 статья, 1 юкӧн). 

Россия Федерацияса Оланподулын урчитӧм социальнӧй канмулӧн принципъяс збыльмӧдӧм могысь, Коми Республикаса Оланподув нимӧдӧ мортлысь инӧдъяссӧ да вӧлясӧ медся донаторйӧн (4 статья; 11 статья), канмусянь дорйӧ семьяӧс, мамлун, батьлун, челядьдыр да социальнӧя могмӧдӧ челядь быдтӧмсӧ (10 статья; 39 статья, 1 юкӧн; 40 статья, 1 юкӧн;), могмӧдӧ став гражданалы ӧткодь инӧд, оз лэдз некутшӧм ногӧн найӧс дзескӧдны (17 статья, 2 юкӧн).

Социальнӧй отсӧг сетӧм, сы лыдын социальнӧя могмӧдӧм, пыртӧма Россия Федерациялӧн да Коми Республикалӧн ӧтувъя веськӧдланторъясӧ (Коми Республикаса Оланподувлӧн 64 статьяса 1 юкӧнлӧн “ж” пункт). Ӧтувъя веськӧдланторъяс серти йӧзӧдсьӧны федеральнӧй оланпасъяс, мыйяс серти Коми Республика збыльмӧдӧ ассьыс инӧда веськӧдлӧмсӧ (Коми Республикаса Оланподувлӧн 64 статьяса 2 юкӧн).

Кыдзи пасйыссьӧ Россия Федерацияса Оланподув Ёрдлӧн помшуӧмъясын, кор социальнӧй отсӧг сетӧмсӧ, сы лыдын социальнӧя могмӧдӧмсӧ, пыртӧны Россия Федерациялӧн да сылӧн субъектъяслӧн ӧтувъя веськӧдланторъясӧ (72 статья, 1 юкӧнса “ж” пункт), Россия Федерацияса Оланподув оз урчит татшӧм отсӧглысь, кутшӧмӧн могмӧдӧны сійӧ либӧ мӧд граждана категорияясӧс, торъя ногъяс да мындасӧ. Татшӧм юалӧмъяс решитӧмыс лоӧ оланпас пыртысьлӧн медыджыд инӧдӧн, кодлӧн Россия Федерацияса Оланподувлӧн 38 да 39 статьяясӧн вынсьӧдӧм инӧдъяс збыльмӧдӧм дырйи эмӧсь ыджыд позянлунъяс бӧрйыны семьяӧс да челядьӧс доръян мераяссӧ, найӧс торйӧдан муртӧсъяссӧ, урчитны найӧс сетан условиеяс да пӧрадок (2009 во вӧльгым тӧлысь 10 лунся 17-П №-а шуӧм, 2010 во вӧльгым тӧлысь 9 лунся 1439-О-О №-а кывкӧртӧд).
“Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” 1999 во йирым тӧлысь 6 лунся 184-ФЗ №-а Федеральнӧй оланпаслӧн 26.3 статьяса 2 пунктлӧн 24 пунктувлӧн положениеясӧн урчитӧма, мый Россия Федерацияса субъектлӧн канму власьт органъяслӧн ӧтувъя веськӧдланторъяс серти уджмогъяс лыдӧ, мыйяс пӧртсьӧны олӧмӧ тайӧ органъясӧн ас кежысь Россия Федерацияса субъектлӧн сьӧмкуд тшӧт весьтӧ (федеральнӧй сьӧмкудйысь субвенцияясысь кындзи), пыртӧма челядя семьяяслы социальнӧй отсӧг кузя юалӧмъяс решитӧм (сы лыдын уна челядя семьяяслы, ӧтка батьлы либӧ мамлы).

2.1. Россия Федерацияын артмӧм лёк демографическӧй ситуация бырӧдӧм серти, челядя семьяяслы тыр-бура олӧм сетан условиеяс лӧсьӧдны коланлун серти вӧлі примитӧма “Челядя семьяяслы канмусянь отсӧг сетан содтӧд мераяс йылысь” 2006 во ӧшым тӧлысь 29 лунся 256-ФЗ №-а Федеральнӧй оланпас.
“Челядя семьяяслы канмусянь отсӧг сетан содтӧд мераяс йылысь” 2006 во ӧшым тӧлысь 29 лунся 256-ФЗ №-а Федеральнӧй оланпаслӧн 1 статьяса медводдза юкӧнлӧн положениеяс серти челядя семьяяслы канмусянь отсӧг сетан содтӧд мераяс йылысь Россия Федерацияса оланпастэчас подулавсьӧ Россия Федерацияса Оланподув вылын, войтыркостса инӧдлӧн ставӧн пыдди пуктана принципъяс да нормаяс вылын, Россия Федерациялӧн войтыркостса сёрнитчӧмъяс вылын да артмӧ тайӧ Федеральнӧй оланпасысь, мукӧд федеральнӧй оланпасысь, а сідзжӧ на серти йӧзӧдан Россия Федерацияса мукӧд нормативнӧй актысь.

Сідзжӧ федеральнӧй оланпас пыртысь “Челядя семьяяслы канмусянь отсӧг сетан содтӧд мераяс йылысь” 2006 во ӧшым тӧлысь 29 лунся 256-ФЗ №-а Федеральнӧй оланпас 1 статьяса мӧд юкӧнӧн урчитіс, мый Россия Федерацияса субъектъяслӧн канму власьт органъяс да меставывса асвеськӧдлан органъяс вермӧны лӧсьӧдны челядя семьяяслы канмусянь отсӧг сетан содтӧд мераяс лӧсялӧмӧн Россия Федерацияса субъектъяслӧн сьӧмкудъяс да меставывса сьӧмкудъяс тшӧт весьтӧ.

Юӧртӧмтор подув вылын оланпас пыртысь Россия Федерацияса субъектъяслӧн сьӧмкудъяс тшӧт весьтӧ челядя семьяяслы канмусянь отсӧг сетан содтӧд мераяс йылысь юалӧмъяссӧ пыртіс Россия Федерацияса субъектъяслӧн уджмогъясӧ, торъя пӧрадок да найӧс сетан ӧтувъя условиеяс урчиттӧг.

Федеральнӧй оланпастэчаслӧн, Коми Республикаса Оланподувлӧн 17 статьялӧн (2 юкӧн), 39 статьялӧн (1 юкӧн) да 40 статьялӧн (1 юкӧн) тшӧктӧмъяс серти оланпас пыртысь йӧзӧдіс “Коми Республика мутасын челядя семьяяслы социальнӧй отсӧг сетан содтӧд мераяс йылысь” Коми Республикаса 2011 во косму тӧлысь 29 лунся 45-РЗ №-а Оланпас, мый отсӧгӧн урчитіс челядя гражданаӧс социальнӧя доръян мераяссӧ да тӧдчӧдіс татшӧм отсӧгын нуждайтчысь йӧзӧс, а сідзжӧ отсӧг сетан условиеяс. Оланпас сылӧн водзкыв серти урчитӧ Коми Республика мутасын куим да унджык челядя семьяяслы социальнӧй отсӧглысь содтӧд мераяс. 

Аслас инӧда сям серти индӧм оланпассӧ веськӧдӧма торъя мог збыльмӧдӧм вылӧ да сыӧн урчитӧма челядя семьяяслы социальнӧй отсӧг мераяс сетӧм кузя Коми Республикалӧн рӧскод серти кӧсйысьӧмъяс.
“Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” 1999 во йирым тӧлысь 6 лунся 184-ФЗ №-а Федеральнӧй оланпаслӧн 1, 26.3 да 26.14 статьяяслысь положениеяс видлалӧм дырйи Россия Федерацияса сьӧмкуд кодекслӧн 31 да 85 статьяясса положениеяскӧд йитӧдын, мыйяс урчитӧны Россия Федерацияса сьӧмкуд системалысь, Россия Федерацияса субъектъяслӧн сьӧмкуд серти уджмогъяслысь да рӧскод серти кӧсйысьӧмъяслысь принципъяссӧ, позьӧ вӧчны кывкӧртӧд, мый Россия Федерацияса субъект вермӧ ас кежысь урчитны челядя семьяяслы социальнӧй отсӧг мераяслысь сикасъяссӧ, мындасӧ да сетан пӧрадоксӧ, кутшӧмъясӧс сьӧмӧн могмӧдӧмыс пырӧ Россия Федерацияса субъектъяслӧн уджмогъясӧ. 

Россия Федерацияса сьӧмкуд кодекслӧн 85 статьяса квайтӧд юкӧн серти Россия Федерацияса субъектлӧн канму власьт органъяс вермӧны урчитны да збыльмӧдны рӧскод серти кӧсйысьӧмъяссӧ, мыйяс йитчӧны сэтшӧм юалӧмъяс решитӧмкӧд, кутшӧмъяс оз пырны федеральнӧй власьт канму органъяслӧн, меставывса асвеськӧдлан органъяслӧн компетенцияӧ да кутшӧмъясӧс абу киритӧма Россия Федерацияса субъектлӧн канму власьт органъяслӧн компетенцияысь, сӧмын эм кӧ Россия Федерацияса субъектлӧн сьӧмкудйын лӧсялана сьӧмыс (федеральнӧй сьӧмкудйысь дотацияяс, субсидияяс да субвенцияяс кындзи).

Сійӧс, мый “Коми Республика мутасын челядя семьяяслы социальнӧй отсӧг сетан содтӧд мераяс йылысь” Коми Республикаса 2011 во косму тӧлысь 29 лунся 45-РЗ №-а Оланпасӧн урчитӧм социальнӧй отсӧг мераяс могмӧдсьӧны сьӧмӧн сӧмын республиканскӧй сьӧмкуд тшӧт весьтӧ, тӧд вылӧ босьтӧмӧн Коми Республика вермӧ ас кежысь урчитны социальнӧй мынтысьӧмъяслысь сикасъяс да мында сійӧ либӧ мӧд граждана категориялы, а сідзжӧ найӧс сетан пӧрадок да условиеяс.

Тайӧ кывкӧртӧдыс лӧсялӧ Коми Республикаса Оланподув Ёрдлӧн видзӧдласъяскӧд, кутшӧмъясӧс индӧма 2006 во кӧч тӧлысь 5 лунся шуӧмын Н. И. Крамаренко норасьӧм серти да 2013 во моз тӧлысь 15 лунся шуӧмын Коми Республикаса прокурорлысь могъяс олӧмӧ пӧртысьлӧн корӧм серти, мыйкясӧд йитӧдын Россия Федерацияса канму власьт органъяс да Россия Федерацияса субъектъяслӧн канму власьт органъяс костын веськӧдланторъяс да уджмогъяс юклан принципъяс сетӧны позянлун Россия Федерацияса субъектъяслы вӧдитчыны Россия Федерацияса субъектъяслӧн сьӧмкуд серти асшӧрлунӧн канмулысь, сы лыдын кыдзи социальнӧй канмулысь, уджъяс збыльмӧдӧм могысь. Та понда сетӧм уджмогъяс серти да веськыдлун принцип подув вылын, мый петӧ ӧткодьлун принципысь (Коми Республикаса Оланподувлӧн 17 статья), Коми Республикаса оланпас пыртысь вермӧ сетны социальнӧй отсӧг мераяссӧ сэтшӧм условиеяс серти, мыйяс лӧсялӧны республикалӧн экономическӧй позянлунъяслы.

Вензян нормаӧн урчитӧм пӧрадоксӧ, мый серти канмусянь содтӧд отсӧг вылӧ инӧдыс эм сӧмын сійӧ аньяслӧн, кодъяс чужтісны коймӧд да водзӧ кагаӧс да кодъяслӧн эм водзынджык чужӧм челядь, кодъясӧс чужтӧма (босьтӧма пи (ныв) пыдди) 2010 вося ӧшым тӧлысь 31 лунӧдз, оз позь лыддьыны лӧсявтӧмӧн Коми Республикаса Оланподулӧн вынсьӧдӧм оланпас водзын быдӧнлӧн ӧткодьлунлы да мортлӧн да гражданинлӧн инӧдъяс да вӧля серти ӧткодьлунлы. Кыдзи не ӧтчыдысь пасйыліс аслас помшуӧмъясын Россия Федерацияса Оланподув Ёрд, формальнӧя ӧткодь субъектъяс дорӧ ӧткодь матыстчӧм тӧд вылын кутӧмӧн, ӧткодьлун принцип оз урчит торъялана категория йӧзлы ӧткодь гарантияяс сетӧмсӧ, а оланпас да ёрд водзын ӧткодьлуныс оз кирит збыльвывса торъялӧмъяссӧ да оланпас пыртысьӧн найӧс учётӧ босьтӧмсӧ (2006 во йирым тӧлысь 20 лунся 392-О №-а, 2008 во тӧвшӧр тӧлысь 24 лунся 40-О-О №-а, 2008 во косму тӧлысь 15 лунся 263-О-О №-а кывкӧртӧдъяс да мук.).

Челядь чужӧмкӧд йитчӧм канму отсӧг содтӧд мераяс вылӧ инӧд кутысь йӧзлысь лыдсӧ содтӧм серти юалӧм решитӧмыс, мый вӧзйӧ прокурорлысь могъяс олӧмӧ пӧртысь, Коми Республикаса Оланподув Ёрдлӧн уджмогъясӧн, кыдзи найӧс урчитӧма Коми Республикаса Оланподувлӧн 96 статьяын да “Коми Республикаса Оланподув Ёрд йылысь” Коми Республикаса Оланпаслӧн 3 статьяса медводдза юкӧнын, оз ло, а пырӧ оланпас пыртысьлӧн компетенцияӧ, коді вермӧ ас кӧсйӧм серти, дінмулысь аслыспӧлӧслунъяс да республиканскӧй сьӧмкудлысь позянлун тӧд вылын кутӧмӧн, уджалысь оланпастэчас бурмӧдӧм дырйи урчитны канму отсӧглысь содтӧд мераяс унджык субъектлы.

Татшӧм ногӧн, сы вӧсна мый “Коми Республика мутасын челядя семьяяслы социальнӧй отсӧг сетан содтӧд мераяс йылысь” Коми Республикаса 2011 во косму тӧлысь 29 лунся 45-РЗ №-а Оланпаслӧн положениеяс, мыйяс серти кывйысь кывйӧ гӧгӧрвоӧдӧм бӧрын коймӧд да водзӧ кага чужӧм бӧрын содтӧд социальнӧй отсӧг мераяс вылӧ инӧд артмӧм дырйи босьтчӧны учётӧ водзынджык чужӧм челядь, кодъясӧс чужтӧма (босьтӧма пи (ныв) пыдди) 2010 вося ӧшым тӧлысь 31 лунӧдз, оз дзескӧдны гражданалысь инӧдъяссӧ, урчитӧны содтӧд социальнӧй отсӧг гарантияяс, найӧс оз позь видлавны кыдзи гражданалысь оланпастэчас серти инӧдъяс торкысь да Коми Республикаса Оланподувлы, сылӧн 4, 10, 11, 17 (2 юкӧн), 39 (1 юкӧн) да 40 (1 юкӧн) статьяяслы лӧсявтӧмторъяс.
Висьталантор подув вылын, Коми Республикаса Оланподувлӧн 96 статьяса мӧд юкӧнӧ да «Коми Республикаса Оланподув Ёрд йылысь» Коми Республикаса Оланпаслӧн 63, 66-69, 80 да 81 статьяясӧ кутчысьӧмӧн, Коми Республикаса Оланподув Ёрд
шуис:
1. Лыддьыны Коми Республикаса Оланподувлӧн 4, 10, 11, 17 (2 юкӧн), 39 (1 юкӧн) да 40 (1 юкӧн) статьяяслы лӧсяланаӧн “Коми Республика мутасын челядя семьяяслы социальнӧй отсӧг сетан содтӧд мераяс йылысь” Коми Республикаса 2011 во косму тӧлысь 29 лунся 45-РЗ №-а Оланпаслӧн 2 статьяса медводдза юкӧнлысь положениеяссӧ.

2. “Коми Республикаса Оланподув Ёрд йылысь” Коми Республикаса Оланпаслӧн 73 статья серти тайӧ Шуӧмыс бӧръя, сійӧс оз позь обжалуйтны, вынсялӧ сійӧс йӧзӧдӧм бӧрын, вынсялӧ веськыда да оз ков эскӧдны мукӧд органӧн да чина йӧзӧн.

3. “Коми Республикаса Оланподув Ёрд йылысь” Коми Республикаса Оланпаслӧн 72 статья серти Шуӧмсӧ колӧ дзик пыр йӧзӧдны “Коми Республикаса канму власьт органъяслӧн индӧд-тшӧктӧмъяс” журналын да “Республика” газетын.

